REZIME RADA

Bosna i Hercegovina je država koja je prošla kroz jedan, možemo slobodno reći, period političke, teritorijalne, ekonomske, a i svake druge reorganizacije u periodu od završetka odbrambeno oslobodilačkog rata do danas. Promjene i reorganizacija su nastale kao posljedica ratnih dejstava, osamostaljivanja država koje su bile u sastavu bivše Socijalisticke Federativne Republike Jugoslavije, ali i prisustva međunarodnih snaga na području Bosne i Hercegovine. Sve navedene promjene kao i događanja koja su obilježila period 1992. godina – 1995. godina su dovele do velikih pomjeranja na ekonomskom tržištu Bosne i Hercegovine. Tranformacija društvenog vlasništva koja je vršena kroz proces privatizacije je dovela do mnogobrojnih, nažalost, negativnih posljedica po privredna društva na području Bosne i Hercegovine. 

Slab ekonomski razvoj, smanjenje stvarne vrijednosti imovine privrednih društava kroz process privatizacije kao i generalno oslabljena tržišna utakmica dovelo je do toga da su mnoga privredna društva postala finansijski nesposobna za opstanak na tržištu BiH. Posljedica svih tih okolnosti je da je veliki broj privrednih subjekata došao u stanje stečaja. Privredni subjekti su jednostavno došli u stanje u kome nisu više bili u mogućnosti da izvršavaju svoje obaveze ni prema zaposlenicima ni prema ugovornim subjektima i tada se kao najbezbolnije rješenje pojavljuje institut stečaja. 

Kada privredno društvo ode u stečaj postoje veće mogućnosti da se obaveze prema povjeriocima namire (prije svega prodajom imovine stečajnog dužnika), zatim da se takvo privredno društvo stavi pod nadzor i upravljanje posebnih za to stručnih tijela (stečajni sud i stečajni upravnik) i da se na taj način uspostavi koliko god je to moguće kontrola nad tim privrednim subjektom. S tim u vezi pravne posljedice koje nastupe nakon otvaranja stečajnog postupka pružaju mogućnost takozvane, adaptacije stečajnog dužnika, jer u svakom slučaju okončanje stečajnog postupka ima dva krajnja rezultata:

- namirenje stečajnih povjerilaca prodajom imovine stečajnog dužnika i brisanje nesposobnog privrednog subjekta sa tržišta kako ne bi ugrožavao status drugih privrednih subjekata koji su sa njim u ugovornim ili bilo kakvim drugim odnosima;

- reorganizacija stečajnog dužnika kao jedan od načina za opstanak stečajnog dužnika na tržištu u skladu sa usvojenim stečajnim planom i njegovim izvršenjem.

